
Morfo-bioloji xüsusiyyətləri. l–2x0,4–0,7 mkm ölçülü, hərəkətsiz, sporasız, ovoid formalı qram mənfi çöpvari bakteriyadır. Zərif kapsula əmələ gətirir. Son dərəcə polimorfdur. Bərk qidalı mühitlərdə inkişaf edən kulturadan hazırlanmış yaxmalarda uzunsov, sapvari, bəzən hətta çox kiçik (süzülən) formalarda olur. Sitoplazma qeyri bərabər paylandığından uc hissələrdə daha intensiv boyanır. Buna bipolyar boyanma deyilir. 
Fakultativ anaerobdur, adi qidalı mühitlərdə 28-30°C temperaturda pH 7,0-7,2 inkişaf edirlər. Qidalı mühitlərə “natrium sulfitin, hemoliz olunmuş qanın, yaxud bəzi bakteriyaların, məsələn, sarsinaların ekstraktının əlavə edilməsi onların inkişafını sürətləndirir. Kazeinli mühit və qan laxtası hidrolizatı onlar üçün elektiv mühitdir. Bərk qidalı mühitlərdə inkişaf edərkən 18–24 saatdan sonra ətrafları nahamar koloniyalar əmələ gətirir. 48 saatlıq inkubasiyadan sonra virulentli bakteriyalar «kənarları haşiyəli dəsmalı» xatırladan R-koloniyalar, zəif virulentli bakteriyalar isə hamar S–koloniyalar əmələ gətirir. 
Maye qidalı mühitlərdə inkişaf edərkən bulyonun səthində ərp, içərisində isə kövşək lopalar əmələ gətirir. Sonradan bulyonun səthindən daxilinə doğru stalaktitləri xatırladan saplar müşahidə olunur. 
Y.pestis biokimyəvi cəhətdən digər iersiniyalara nisbətən zəif aktivliyə malikdir (cədvəl 12.4). O, dekstrini fermentləşdirir, ramnoza və saxarozaya isə təsir etmir, jelatini əritmir, karbomidi parçalamır, indol əmələ gətirmir. Qliserini parçalayan və  parçalamayan xemovarları mövcuddur. 
Antigen quruluşu və patogenlik amilləri. Y.pestis digər iersiniyalar, eləcə də eşerixiyalar, şigellalar və insanın 0-qrup eritrositləri ilə ümumi antigenlərə malikdir. Ümumiyyətlə, taun törədicisinin antigen təbiətli çoxsaylı substansiyalarının əksəriyyəti onların patogenlik amillərinə aid edilir. 
O–antigen ( endotoksin ) insan və heyvanlar üçün toksik təsirə malikdir. 
I fraksiya (Fl-antigen) kapsula antigenidir, bakteriyanı faqositozdan qoruyur, toksik və immunogenlik xüsusiyyətlərinə malik deyil. 
II fraksiya (F2–antigen), yaxud «siçan toksini» zülal təbiətli hüceyrədaxili maddədir. Siçanlar, eləcə də siçovullar üçün yüksək toksikliyə malikdir. Siçanlar üçün LD50 dozası təqribən 1 mq–dır. Adrenergik reseptorları blokada etməklə təsir göstərir. Bundan əlavə, mitoxondrilərin tənəffüs aktivliyini inhibisiya edir, NADF–reduktazanın aktivliyini azaldır. 

V/W-antigenləri iki fraksiyadan zülal (V-fraksiya) və lipoprotein (W– fraksiya) fraksiyalarından ibarətdir. V/W–antigenləri virulentlik antigenləridir, bu antigenlərə malik ştammlar siçanlar üçün virulentlidir. Antifaqositar xassəyə malik olmaqla bakteriyaların faqosit daxilində inkişafını təmin edirlər. 
Plazminogenin aktivatoru – proteazadır, törədicinin disseminasiyasına mane olan fibrin laxtalarını əridir, komplement komponentlərini inaktivləşdirir. 
Yuxarıda göstərilənlərdən əlavə Y.pestis plazmokoaqulaza, hemolizin, lesitinaza, hialuronidaza və RNT-aza kimi aqressiya fermentləri də sintez edir.

